
Монгол Улсын Их Хурлын 2021 оны хаврын ээлжит чуулганы 

Төсвийн байнгын хорооны 4 дүгээр сарын 23-ны өдөр

 /Баасан гараг/-ийн хуралдааны товч тэмдэглэл


Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав. 
Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу бүх нийтийн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Төсвийн байнгын хорооны дарга Ч.Хүрэлбаатар, Улсын Их Хурлын гишүүн Г.Амартүвшин нар “Жанжин Д.Сүхбаатар” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов. 
Хуралдаанд ирвэл зохих 19 гишүүнээс 14 гишүүн цахим хуралдааны программын ирцэд бүртгүүлж, 73.7 хувийн ирцтэйгээр хуралдаан 09 цаг 00 минутад Төрийн ордны “Жанжин Д.Сүхбаатар” танхимд эхлэв. 

Эмнэлгийн чөлөөтэй: С.Одонтуяа;

Чөлөөтэй: Б.Пүрэвдорж.

Нэг.Нэмэгдсэн өртгийн албан татвараас чөлөөлөх тухай хуулийн төсөл /Засгийн газар 2021.04.16-ны өдөр өргөн мэдүүлсэн, анхны хэлэлцүүлэг/

Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд З.Мэндсайхан, Хүнс, хөдөө аж ахуй, хөнгөн үйлдвэрийн яамны Төрийн нарийн бичгийн дарга Т.Жамбалцэрэн, мөн яамны Бодлого, төлөвлөлтийн газрын дарга Ц.Болорчулуун нар “Жанжин Д.Сүхбаатар” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төсвийн байнгын хороо хариуцсан референт Г.Нарантуяа нар байлцав.

Хуулийн төсөлтэй холбогдуулан Улсын Их Хурлын гишүүн Ц.Даваасүрэнгийн тавьсан асуултад Хүнс, хөдөө аж ахуй, хөнгөн үйлдвэрийн сайд З.Мэндсайхан хариулж, тайлбар хийв.

Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.10-т “Байнгын хороо хуулийн төслийг зүйл бүрээр хэлэлцэнэ” гэж заасны дагуу Нэмэгдсэн өртгийн албан татвараас чөлөөлөх тухай хуулийн төслийг зүйл бүрээр хэлэлцэв.

Төслийн 1 дүгээр зүйлтэй холбогдуулан Улсын Их Хурлын гишүүн Ж.Батжаргалын тавьсан асуултад Хүнс, хөдөө аж ахуй, хөнгөн үйлдвэрийн сайд З.Мэндсайхан хариулж, тайлбар хийв.
Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу Нэмэгдсэн өртгийн албан татвараас чөлөөлөх тухай хуулийн төслийн талаар Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалтыг MyParliament программыг ашиглан цахим хэлбэрээр явуулав.
Ч.Хүрэлбаатар: Улсын Их Хурлын гишүүн Ж.Батжаргалын гаргасан, Төслийн 1 дүгээр зүйлийн “усалгааны” гэсний дараа “хүлэмжийн” гэж нэмэх гэсэн саналыг дэмжье гэсэн санал хураалт явуулъя.
Зөвшөөрсөн: 
11

Татгалзсан:

  4

Бүгд:


15

73.3 хувийн саналаар дэмжигдлээ.

Төслийн 2, 3 дугаар зүйлтэй холбогдуулан Улсын Их Хурлын гишүүдээс асуулт гараагүй болно.

Ч.Хүрэлбаатар: 1.Улсын Их Хурлын гишүүн Ч.Хүрэлбаатарын гаргасан, Төслийн 3 дугаар зүйлийн “батлагдсан өдрөөс” гэснийг хасах гэсэн саналыг дэмжье гэсэн санал хураалт явуулъя.

Зөвшөөрсөн: 
11

Татгалзсан:

  4

Бүгд:


15

73.3 хувийн саналаар дэмжигдлээ.
2.Улсын Их Хурлын гишүүн Ж.Батжаргалын гаргасан, Төслийн 3 дугаар зүйлийн “2022 оны 01 дүгээр сарын 01-ний өдөр хүртэл” гэснийг “2025 оны 01 дүгээр сарын 01-ний өдөр хүртэл” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн: 
  4

Татгалзсан:

12

Бүгд:


16

25.0 хувийн саналаар дэмжигдсэнгүй.

Төслийг зүйл тус бүрээр хэлэлцэж дуусав.

Байнгын хорооноос гарах санал, дүгнэлтийг Улсын Их Хурлын гишүүн Ж.Батжаргал Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 09 цаг 24 минутад хэлэлцэж дуусав.
Хоёр.Гаалийн албан татварыг хөнгөлөх тухай хуулийн төсөл /Засгийн газар 2021.04.16-ны өдөр өргөн мэдүүлсэн, анхны хэлэлцүүлэг/

Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд З.Мэндсайхан, Хүнс, хөдөө аж ахуй, хөнгөн үйлдвэрийн яамны Төрийн нарийн бичгийн дарга Т.Жамбалцэрэн, мөн яамны Бодлого, төлөвлөлтийн газрын дарга Ц.Болорчулуун нар “Жанжин Д.Сүхбаатар” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төсвийн байнгын хороо хариуцсан референт Г.Нарантуяа нар байлцав.

Хуулийн төсөлтэй холбогдуулан Улсын Их Хурлын гишүүн Ц.Сандаг-Очирын тавьсан асуултад Хүнс, хөдөө аж ахуй, хөнгөн үйлдвэрийн яамны Бодлого, төлөвлөлтийн газрын дарга Ц.Болорчулуун хариулж, тайлбар хийв.
Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.10-т “Байнгын хороо хуулийн төслийг зүйл бүрээр хэлэлцэнэ” гэж заасны дагуу Гаалийн албан татварыг хөнгөлөх тухай хуулийн төслийг зүйл бүрээр хэлэлцэв.
Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу Гаалийн албан татварыг хөнгөлөх тухай хуулийн төслийн талаар Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалтыг MyParliament программыг ашиглан цахим хэлбэрээр явуулав.

Ч.Хүрэлбаатар: Улсын Их Хурлын гишүүн Ж.Батжаргалын гаргасан, Төслийн 1, 3 дугаар зүйлийн “усалгааны” гэсний дараа “хүлэмжийн” гэж нэмэх гэсэн саналыг дэмжье гэсэн санал хураалт явуулъя.


Улсын Их Хурлын гишүүн Ж.Батжаргал саналаа тайлбарлав.
Зөвшөөрсөн: 
13

Татгалзсан:

  4

Бүгд:


17

76.5 хувийн саналаар дэмжигдлээ.
Төслийн 1, 2, 3 дугаар зүйлтэй холбогдуулан Улсын Их Хурлын гишүүдээс асуулт гараагүй болно.

Хуулийн төслийн 1, 3 дугаар зүйлийг хамтатган санал хураалт явуулсан болно.


Ч.Хүрэлбаатар: Улсын Их Хурлын гишүүн Ч.Хүрэлбаатарын гаргасан, Төслийн 4 дүгээр зүйлийн “батлагдсан өдрөөс” гэснийг хасах гэсэн саналыг дэмжье гэсэн санал хураалт явуулъя.

Зөвшөөрсөн: 
13

Татгалзсан:

  4

Бүгд:


17

76.5 хувийн саналаар дэмжигдлээ.

Төслийн 4 дүгээр зүйлтэй холбогдуулан Улсын Их Хурлын гишүүн Ж.Батжаргал санал хэлэв.

Төслийг зүйл бүрээр хэлэлцэж дуусав.


Байнгын хорооноос гарах санал, дүгнэлтийг Улсын Их Хурлын гишүүн Ж.Батжаргал Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 39 минут үргэлжилж, 19 гишүүнээс 17 гишүүн хүрэлцэн ирж, 89.5 хувийн ирцтэйгээр 09 цаг 39 минутад өндөрлөв.

Тэмдэглэлтэй танилцсан:

ТӨСВИЙН БАЙНГЫН ХОРООНЫ 

ДАРГА 







Ч.ХҮРЭЛБААТАР


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 
 АЛБАНЫ ШИНЖЭЭЧ





П.ОЮУНГЭРЭЛ
МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ

 ЧУУЛГАНЫ ТӨСВИЙН БАЙНГЫН ХОРООНЫ 4 ДҮГЭЭР САРЫН 
23-НЫ ӨДӨР /БААСАН ГАРАГ/-ИЙН ХУРАЛДААНЫ
 ДЭЛГЭРЭНГҮЙ ТЭМДЭГЛЭЛ

Ч.Хүрэлбаатар: Байнгын хорооныхоо гишүүдийн энэ өглөөний амар амгаланг айлтгая.
 Ирц бүрдсэн байна. Та бүгдэд ирцийг танилцуулъя.

Чимэдийн Хүрэлбаатар, Ганибалын Амартүвшин, Хавдисламын Баделхан, Жигжидийн Батжаргал, Сайнхүүгийн Ганбаатар, Цэрэнпилийн Даваасүрэн, Болдын Жавхлан, Лхагвын Мөнхбаатар, Дамдинсүрэнгийн Өнөрболор, Цэндийн Сандаг-Очир, Дуламдоржийн Тогтохсүрэн, Ганзоригийн Тэмүүлэн, Баттогтохын Чойжилсүрэн гээд нийт 14 гишүүн ирж 73,7 хувийн ирцтэй ирц хүрчихсэн байна. 
Ингээд хуралдааныг эхэлье. 
Манай Байнгын хороонд шинэ гишүүн ирсэн. Өнөрболор гишүүндээ Төсвийн байнгын хороонд санаачлагатай, идэвхтэй ажиллахыг Байнгын хорооныхоо гишүүдийн өмнөөс хүсэн ерөөе. 
Өнөөдөр 2 асуудал хэлэлцэнэ. 
1 дүгээрт нь, Нэмэгдсэн өртгийн албан татвараас чөлөөлөх тухай хуулийн төслийн хэлэлцэнэ ээ. Үүний анхны хэлэлцүүлэг. Засгийн газраас 2021 оны 4 дүгээр сарын 16-ны өдөр өргөн мэдүүлсэн. 
2 дугаарт нь, Гаалийн албан татварыг хөнгөлөх тухай хуулийн төсөл. Мөн ялгаагүй анхны хэлэлцүүлэг. Засгийн газраас 2021 оны 4 дүгээр сарын 16-ны өдөр өргөн мэдүүлсэн. 
Хэлэлцэх асуудалтай холбоотой саналтай гишүүд байна уу? Хэлэлцэх асуудалтай холбоотой саналтай гишүүд алга байна. 
Ингээд хэлэлцэх асуудлаа баталъя. 
Эхний асуудал. Нэмэгдсэн өртгийн албан татвараас чөлөөлөх тухай хуулийн төслийн анхны хэлэлцүүлгийг хийж эхэлье. 
Ажлын хэсгийн бүрэлдэхүүнд Хүнс, хөдөө аж ахуй, хөнгөн үйлдвэрийн сайд Мэндсайхан, Хүнс, хөдөө аж ахуй, хөнгөн үйлдвэрийн яамны Төрийн нарийн бичгийн дарга Төмөр-Уяагийн Жамбалцэрэн, Хүнс, хөдөө аж ахуй, хөнгөн үйлдвэрийн яамны Бодлого төлөвлөлтийн газрын дарга Цэндгомбын Болорчулуун нар хуралд оролцож байна.
Монгол Улсын Их Хурлын чуулганы хуралдааны дэгийн тухай хуулийн 39.10-т “Байнгын хороо хуулийн төслийг зүйл бүрээр хэлэлцэнэ” гэж заасны дагуу хуулийн төслийг зүйл бүрээр хэлэлцэнэ. 
Ингээд Нэмэгдсэн өртгийн албан татвараас чөлөөлөх тухай хуулийн төсөлтэй холбогдуулан асуух асуулттай гишүүд байна уу? 
Даваасүрэн гишүүн асуулт асууя. Даваасүрэн гишүүний микрофоныг өгье. 
Ц.Даваасүрэн: Өглөөний мэнд, та бүгдэд хүргэе ээ. Хөдөө аж ахуйн сайдаас би нэг зүйл тодруулъя гэж бодож байна. 
Одоо энэ газар тариалан эхэлж байгаа улсуудад нэг хязгаарлалт, хөл хорио энэ тэр хэрхэн нөлөөлж байна вэ? Энэ Улаанбаатар руу орж ирэх тэгээд л асуудал бол гарч байгаа байх л даа. Яах вэ, бид нар ингээд хөнгөлөлтүүдийг өгч байна, энэ нөгөө тоног төхөөрөмж нийлүүлэх гэдэг ч юм уу, аль эсвэл одоо шаардлагатай тэр үр нийлүүлэлтийн асуудал энэ тэр гээд нэлээн хангамжаас шалтгаалж байгаа юмнууд гарч байгаа байх. 

Тэгээд Засгийн газраас дахиад хөл хорио тогтоох тухай яриад байгаа юм байна шүү дээ. Ялангуяа энэ удаа хөл хорио тогтоочхоод, Засгийн газар, тэгээд ямар нэг үр дүн гарахгүй байх юм бол энэ хариуцлага яригдаж эхэлнэ шүү. Нийгэм ч ярих байх, бид ч ярина. Тийм учраас ер нь энэ хөл хорио хязгаарлалт, намрын ургац хураалт, намрын маань хүнсний хангамжид ер нь хэрхэн нөлөөлөхөөр байна вэ гэдэг талаар би Хөдөө аж ахуйн сайдаа сонсъё гэж ингэж бодож байна аа. 
Энэ асуудал маань ч гэлээ гэсэн бас л тэгнэ шүү дээ. Бид нар татварын хөнгөлөлт үзүүллээ, тэгээд цаанаа нөгөө асуудал маань хэрэгжиж өгөхгүй байх ийм нөхцөл бүрдчих юм бол бас утгагүй л юм боллоо шүү дээ. Тэгэхээр ер нь энэ хөл хорио хязгаарлалт энэ хөдөө аж ахуйн яг хаврын газар тариалан эрхлэлтийн ид цаг үед ер нь хэрхэн нөлөөлж байна вэ гэдэг талаар би сонсъё гэж бодоод байна. Баярлалаа.

Ч.Хүрэлбаатар: Даваасүрэн гишүүндээ баярлалаа. Мэндсайхан сайдын микрофоныг өгье. Ажлын хэсгийн 3 дугаар микрофон.

З.Мэндсайхан:  Даваасүрэн гишүүний асуултад хариулъя аа. Энэ хөл хорионы нөхцөл байдал бол нөлөөлж байна аа. Тэгэхдээ бид нар бол технологийн хугацаанд нь ажлыг эхлүүлэхээр ажиллаж байна. Засгийн газар бүх нийтийн хөл хорио тогтоосон ч гэсэн газар тариалан, мал аж ахуйн гаралтай тоног төхөөрөмж, тэжээл, энэ чиглэлийн тээврийг бол саадгүй явуулах Улсын онцгой комиссын шийдвэр гарсан байгаа. 
Мөн Улаанбаатар хотоос орон нутаг руу гарах ёстой 1100 тариаланчийг бид нар вакцинжуулаад гаргасан байгаа. Орон нутагт газар тариалангийн бүс нутагт нийтдээ 14 орчим мянган тариаланч вакцинд хамруулах ажлыг Сэлэнгэ, Дарханы бүс нутгаас эхлээд зохион байгуулаад явж байгаа. Одоо ингээд вакцин татан авалт ирсэнтэй холбоотойгоор энэ ажлыг ойрын хугацаанд дуусгачихна аа. 
Тэгэхээр технологийн хугацаанд аль болох бид нар хоцрогдолгүйгээр тариалалтыг эхлүүлэхээр бүх зохион байгуулалтын арга хэмжээг авч ажиллаж байна. Ер нь бол зүгээр гарч байгаа хүндрэл бол тоног төхөөрөмж, энэ үр, бордооны тээвэр дээр бол асуудал алга. Тариаланчдыг тэр тариалан эрхлэх газар талбай дээр очиход энэ аймаг, сумдын онцгой комиссуудын гаргаж байгаа шийдвэрүүд бол маш их хүндрэл учруулж байна аа. Үүнийг бол бид нар Улсын онцгой комиссоор дамжуулаад аймаг орон нутаг руу, орон нутгууд, аймгийн улсын онцгой комиссуудтай байнга л одоо энэ асуудлаар саадгүй нэвтрүүлэх, тэр тариаланчдыг талбай дээр нь аваачиж тусгаарлах, тэгээд энэ боломжийг нь хангаж өгөөч ээ гээд л зохион байгуулалтын арга хэмжээнүүдийг авч байна. Ямартаа ч тариаланчид маань бүс нутагтаа бүгд энэ Улаанбаатар хот, төв суурин газруудаасаа бол очсон байгаа. Тэгэхээр энэ хугацаандаа эхлүүлчих ийм боломж байна уу гэж харж байгаа. 
Ч.Хүрэлбаатар: Даваасүрэн гишүүн, тодруулга. Даваасүрэн гишүүний микрофоныг өгөөрэй.

Ц.Даваасүрэн: Тийм. Ер нь энэ байгаль дэлхий чинь бол яг цаг хугацаандаа л тэр соёолох байдаг юм уу, үр тариа тарих юм чинь шийдэгддэг болохоос биш хугацаа алдчихвал тэгээд л байхгүй болчихдог юм байна лээ л дээ. Тэгээд намар ургацгүй болж болохгүй, хоол хүнсгүй болж болохгүй. 
Ер нь энэ ковидын чинь асуудлууд бидэнд бизнесээ аварч үлдэх үү, эрүүл мэндээ аварч үлдэх үү гэдэг ийм 2 юмны сонголт хийгээд байна шүү дээ. Хоёуланг нь алдчихвал дэндүү харамсалтай юм болно. Тийм л учраас хөдөө аж ахуйн салбарт ч гэлээ гэсэн гол анхаар. Манай гол салбар шүү дээ. Бас л уул уурхайн дараа орж байгаа, биднийг тэжээж байгаа. Ер нь ялангуяа уул уурхай одоо хямрах юм бол биднийгээ нэг бас гал алдуулчихгүй авч явдаг салбар чинь хөдөө аж ахуйн учраас та бүгд маань бас энэ дээр анхаараарай гэдгийг хэлье. Тэгээд энэ Улсын онцгой комисст шаардлага байх юм болбол Их Хурлын зүгээс ч гэсэн бид нар шийдвэр гаргаж болно шүү дээ. 

Энэ хөл хорио тогтоох ч уг нь Улсын Их Хурлын асуудал. Бид нар тэр ковидын хуулиар Засгийн газарт шилжүүлснээс болоод ийм юм болоод байна. Болохгүй бол бид нар үүнийгээ эргэж харах ёстой. 
Ч.Хүрэлбаатар: Мэндсайхан сайд тодруулах зүйл, асуултад хариулах зүйл. Санал уу. 

 Асуулт асууж дууслаа. 
Ингээд хуулийн төслийг зүйл бүрээр хэлэлцэнэ гэсэн. Тэгээд та бүгдэд зүйл бүрээр нь хэлэлцүүлэг явуулъя аа. 
Нэмэгдсэн өртгийн албан татвараас чөлөөлөх тухай хуулийн төслийн 1 дүгээр зүйлтэй холбогдуулан зарчмын зөрүүтэй санал гаргах гишүүн байна уу? 
1 дүгээр зүйл гэдэг бол нөгөө юу юу орох вэ гэдгээ хэлсэн. Нөгөө трактор компани, машин механизм, усалгааны тоног төхөөрөмж зэрэг цаашаагаа явж байгаа. 
Энэ дээр санал гаргах гишүүд байна уу? Батжаргал гишүүн санал гаргая.

Ж.Батжаргал: Та бүгдийнхээ энэ өглөөний амар амгаланг айлтгая аа. Тэгэхээр хуулийн төслийн 1 дүгээр зүйл дээр санал байгаа юм аа. Тэр усалгааны тоног төхөөрөмж гэсний усалгааны гэдгийн ар дээр болон хүлэмжийн ингээд оруулчихмаар байгаа юм. Тэгэх юм бол хүлэмжийн тоног төхөөрөмж дээр нь энэ нэмэгдсэн өртгийн албан татварын чөлөөлөлт одоо хамрагдах ийм бололцоо боломж бүрдэх юм. Бид ерөөсөө энэ ковидын хүнд цаг үед гол харагдсан юм юу вэ гэхээр хүнсний ногооныхоо дөчин хэдхэн хувийг дотоодоосоо хангаж байгаа. Үүнээс хамаараад хүнсний ногооны үнэ өсөж байгаа. Гол хангаж чадахгүй байгаа юм юунд байна гэхээр зэрэг нарийн ногоонд байгаад байгаа. Тэр нь угаасаа энэ хүлэмжийн аж ахуйгаараа дамжиж хангагдах ёстой ийм зүйл юм билээ. Тийм учраас бид нэгэнтээ энэ газар тариалангийн үйлдвэрлэлээ тогтвортой байлгая, хүнсээ хангая гэж зорьж байна. Тийм учраас энэ хүлэмжийн аж ахуйнхаа үйл ажиллагааг бас шинэ түвшинд нь авч харах ёстой гэж ингэж үзэж байна. 
Ч.Хүрэлбаатар: Үүнийг санал дээр санал гаргачихсан. Гэхдээ энэ дээр Батжаргал гишүүн ээ, бас тодруулчих шаардлага, зүйл байгаа байх аа. Тэгээд Мэндсайхан сайд тайлбар өгчих дөө. Ажлын хэсгийн 3 дугаар микрофон. 
З.Мэндсайхан: Батжаргал гишүүн дээр тодруулга өгөхөд энэ хууль батлагдан гарсантай холбоотой Засгийн газраас бид нар хөнгөлөгдөх барааны жагсаалтын БТКУС код гэж баталдаг. Энэ дээр, энэ хүлэмж өвлийн болон зуны хүлэмжийн асуудал орчихсон байгаа. Тэгэхээр үүнийг энэ дээр заавал нэмж оруулаад байх шаардлага байхгүй. 
Ч.Хүрэлбаатар: Өөрөөр хэлбэл энэ нь яадаг юм. Усалгааны тоног төхөөрөмж гэдэг ангилал дотор орчихдог юм уу.

З.Мэндсайхан:  Тэр дотроо ороод явчхаж байгаа. Орчихдог юм.

Ч.Хүрэлбаатар: Батжаргал гишүүн ээ. Тэгвэл энэ нөгөө барааг тодорхойлох кодлох уялдуулсан систем буюу БТКУС гэдэг энэ ангилал дотроо усалгааны тоног төхөөрөмж дотор бол хүлэмжийн бүх тоног төхөөрөмжүүдийг оруулж ангилдаг юм байна аа. Энэ тайлбарыг Хөдөө аж ахуйн сайд өгч байна. Тэгэхээр дахиж тэгж тодруулах шаардлагагүй юм байна аа л гэж одоо хэлж байна аа. Тэгэхээр саналгүйгээр таны хэлж байгаа санал бол дотроо байгаа гэж ойлгож болох юм байна. 
Батжаргал гишүүн үг хэлье.

Ж.Батжаргал: Тэгэхээр бараа бүтээгдэхүүний жагсаалтад дотор оруулахдаа оруулж болох байх. Гэхдээ хуульд нь байхгүй юмыг оруулна гэж яаж байх вэ дээ, энэ чинь. Усалгааны тоног төхөөрөмжөөс шал өөр зүйл байхгүй юу. Наадах чинь. Хүлэмжийн рамнаас авахуулаад харьцаанаас авахуулаад. Энэ чинь шал өөр зүйл яригдаж байгаа байхгүй юу. Тэр битгий хэл энэ газар тариалангийн салбарт ухаалаг газар тариаланг хөгжүүлье ээ гэвэл мэдээллийн гэдэг юм уу, хяналтын өөрөө өөрийгөө зохицуулаад явдаг тэр системийг хүртэл хүлэмжид тавиад эхэлчихсэн шүү дээ, энэ чинь. Тэгэхээр зэрэг ийм байдлаар хариулах юм бол наад ч явахгүй ээ. 
Ч.Хүрэлбаатар: Мэндсайхан сайд. Усалгааны гэдэг дотроо яг байгаа юу? Хэрвээ тийм жоохон үл ойлголцол төрүүлэх гэж байгаа юм уу

З.Мэндсайхан: Үл ойлголцол төрүүлэх гэж л оруулчихъя. Энэ өмнө нь явж байсан хуулиуд дээрээ болохоор зэрэг хөдөө аж ахуйн зориулалттай тоног төхөөрөмж гэдэг дотроо, нөгөө юу гээд орчихсон юм байна лээ. Өвөл, зуны хүлэмж гээд орчихсон юм байна лээ. Яг тэр жагсаалтаараа л явж байгаа. Тэр хуулийнхаа үзэл баримтлалаар бид нар боловсруулаад ороод ирчихсэн байгаа юм. Энэ чинь өмнө нь ингээд 3, 3 жилийн хугацаатай, нийтдээ 3 удаа батлагдсан хууль. Тэгэхээр яг түүний юугаар л орж ирсэн юм.
Ч.Хүрэлбаатар: Тэгэхээр хэн та бүгдийн урьд нь бол яг хууль дээр заагаагүй хэлбэрээр яваад байсан байх магадлалтай л юм байна шүү дээ. Тэгэхээр, би бол дотроо юу гэж бодож байна вэ гэхээр. Батжаргал гишүүний гаргаж байгаа саналаар санал хураачихсан нь зөв байх аа.
 Батжаргал гишүүний саналыг та бүгдэд уншиж танилцуулъя.
Санал гаргасан гишүүн Батжаргал. Төслийн 1 дүгээр зүйлийн “усалгааны” гэсний дараа “хүлэмжийн” гэж нэмэх. Энэ санал гаргаж байна. 
Эхлээд би нэг туршилтын санал хураалт явуулъя. 
Батжаргал гишүүний саналыг дэмжье гэдэг томьёоллоор санал хураалт явуулъя аа.
 Туршилтын санал өгөгдлөө. Гишүүд анхааралтай байгаарай. 
Май парл аа ажиллуулцгаагаарай.

Энд гишүүдийг надад өгмөөр байх юм. Дүрсийг. Өөрөө өөрийгөө хараад суугаад байдаг.  Би бол өөрийгөө танина шүү дээ. Энэ дэлгэц дээр гэрээсээ орж байгаа гишүүдийг өгмөөр юм. 
Миний ярьж байгаа сонсогдож байна уу? Ярьж байгаа сонсогдож байна уу? Сонсогдож байна гэж байна. 
Санал хураалт явуулъя. Төслийн 1 дүгээр зүйлийн “усалгааны” гэсний дараа “хүлэмжийн” гэж нэмэх. Санал гаргасан гишүүн Батжаргал. Энэ саналыг дэмжье гэсэн саналын томьёоллоор санал хураалт явуулъя. Гишүүд саналаа өгөөрэй. 
Хуралд оролцсон 15 гишүүнээс 11 гишүүн дэмжиж 73,3 хувийн саналаар санал дэмжигдлээ. Баярлалаа.

Хуулийн төслийн 2 дугаар зүйлтэй холбогдуулан зарчмын зөрүүтэй санал гаргах гишүүн байна уу? Энэ нөгөө жагсаалтыг Засгийн газар батална аа гэсэн зүйл байна аа. Санал байхгүй байна. 
Хуулийн төслийн 3 дугаар зүйлтэй холбогдуулан зарчмын зөрүүтэй санал гаргах гишүүн байна уу? Би өөрөө. Энэ чинь манай Байнгын хорооноос бэлдсэн юм. 
Энэ Үндсэн хуулийн цэцийн дүгнэлттэй холбоотойгоор энэ батлагдсан өдөртэй холбоотой зүйл яриад байгаа юм аа. Энэ нь юу вэ? гэхээрээ, нөгөө хэвлэгдсэнээс хойш 10 хоногийн дараа хууль хүчин төгөлдөр болно оо гээд заагаад өгчихсөн байхад дахиад батлагдсан өдрөөс энээ тэрээ гээд бичиж оруулж ирээд байна аа гээд цэцийн дүгнэлт гарчихсан байгаа учраас энэ хуулийн төслийн 3 дугаар зүйлийн “батлагдсан өдрөөс” гэдгийг хасах ийм саналыг манай Байнгын хорооны хуульчид гаргасан юм байгаа юм. 
Дээр нь Батжаргал гишүүн. Эхлээд би энэ өөрийнхөө саналыг хураачхаад, дараа нь Батжаргал гишүүний саналаар ярья.

“батлагдсан өдрөөс” гэдгийг хасъя гэдэг ийм саналын томьёоллыг манай Байнгын хорооноос бэлдэж өгсөн. Ингээд санал гаргасан гишүүн Хүрэлбаатар гээд явчихъя. 
Та бүгдэд уншиж өгье. Цэцтэй дүгнэлтээ нийцүүлэхийн тулд төслийн 3 дугаар зүйлийн “батлагдсан өдрөөс” гэдгийг хасъя гэсэн саналыг Улсын Их Хурлын гишүүн Хүрэлбаатар гаргаж байна. Ингээд энэхүү саналыг дэмжье гэсэн томьёоллоор санал хураалт явуулъя. 
Хуралд оролцсон 15 гишүүнээс 11 гишүүн дэмжиж 73,3 хувиар санал дэмжигдлээ. Баярлалаа.

Батжаргал гишүүн саналаа хэлье. 
Ж.Батжаргал: Нэмэгдсэн өртгийн албан татварыг чөлөөлөх тухай, Гаалийн албан татварыг хөнгөлөх тухай 2 хууль өргөн баригдаж орж ирсэн байгаа юм. Тэгээд энэ хоёрын боловсрогдсон үзэл баримтлал, цаг хугацааных нь юмыг харахаар зэрэг ер нь энэ оны 01 дүгээр сарын 01-нээс эхлээд орж ирсэн. Одоо техник тоног төхөөрөмж, бордоо юмандаа гааль, НӨАТ-ын хөнгөлөлт эдлүүлье гэж ингэж зорьсон юм байна лээ. Энэ наад гаалийн албан татварын 3 дугаар зүйлээр их тодорхой харагдаад байгаа юм. 
Тэгэхээр зэрэг би энэ дээр 2021 оны 01 сарын 01-нээс 2025 оны 01 сарын 01-нийг хүртэл үйлчилнэ гэдгээр саналын томьёолол оруулж байна аа. Угаасаа бид Атрын 4 дүгээр аян, тариалангийн тогтвортой хөгжлийг хангах том бодлого хөтөлбөр хэрэгжүүлж байгаа улс. Хүнсээ өөрсдөө үйлдвэрлэе, экспортолъё гэж зорьж яваа улсууд. Дээр нь ерөөсөө энэ ковидын хүнд нөхцөлд биднийг тэжээж байгаа гол салбар энэ. Дээр нь эдийн засгийг сэргээх цаг үед бидэнд хамгийн их нь эм болох салбар бол энэ ээ. Тийм учраас үүнийг бид цогцоор нь бас нэг дунд хугацаанд харах ёстой. Ингэхдээ бид энэ салбарынхаа үйлдвэрлэгч нарыг татварын бодлогоороо дэмжиж, үүнийгээ хөшүүрэгдэх ёстой юм аа гэж ингэж харж байна.
Ч.Хүрэлбаатар: Батжаргал гишүүний саналтай холбоотой асууж, тодруулах гишүүд байна уу? Тийм. Энэ дээр Батжаргал гишүүн ээ, би нэг зүйл л хэл хэлье гэж бодоод байна аа.

 Энэ бол яг дандаа ийм тоног төхөөрөмж, багаж хэрэгсэл, бас энэ химийн бордоо, ургамал хамгааллын бодисыг ингээд худалдааг дэмжээд байгаа юм. Монгол Улсад өөрсдөө үйлдвэрлэдэг. Ирээдүйд үйлдвэрлэл үүсэх энэ бүгдийг энэ татварын хөнгөлөлт, чөлөөлөлт бол алга болгодог. Ингээд сүүлийн арваад жил ийм юм явсаар байгаад Монгол Улсад яг энэ хамгийн их ажлын байр бий болдог. Хамгийн их валют урсаж гарч явдаг. Ийм зүйлүүд дээрээ ажлын байр бий болгох, дотооддоо үйлдвэрлэх, үгүй ядахдаа угсрах ийм сэдлийг ерөөсөө гаргаж өгөхгүй байгаад байгаа юм. 
Тэгэхээр дандаа энэ ялангуяа коронагийн үед харагдаж байгаа юм. Бусдаас бид нар дандаа юм худалдаж авдаг, бусад улсуудын үйлдвэрлэгч нарыг дэмждэг. Монголынхоо худалдааг дэмждэг байгаад байгаа. Өөрсдийнхөө дотроо үйлдвэрлэлийг хөгжүүлдэггүй, жижиг дунд үйлдвэрлэлийг хөгжүүлэх тийм саад болдог ийм зүйлүүд байгаа. Тэгээд сүүлийн үед улс орнууд бол энэ гаднаас авч байгаа иймэрхүү зүйлийнхээ татварыг нэмэх чиглэлээр хоорондоо бараг зарим нь дайн зарлаад дуусаж байхад бид нар байнга татварыг хөнгөлж, бусад орны үйлдвэрлэгчдийг дэмжээд өөрийнхөө оронд үйлдвэрлэлийг дэмжихгүй байх ийм нөхцөлийг бүрдүүлээд байгаа учраас би энэ 1, 1 жилээрээ явбал яасан юм бэ л гэдэг. Ийм одоо байр суурь илэрхийлэх гэсэн юм. Гэхдээ би бол таны саналд бол хүндэтгэлтэй хандаж байна. Саналаа хураагаад явъя гэж бодож байна аа. 
Уг нь Батжаргал гишүүн, татчихаад жил жилээр явбал яасан юм бэ? Уг нь үйлдвэрлэл Монголд бас хөгжвөл зүгээр шүү. Үгүй ядахдаа угсардаг хөдөө аж ахуйн бүтээгдэхүүнүүдийг. Татварыг нь алга болгочхоор худалдаж авах нь ашигтай болчхоод, дотооддоо үйлдвэрлэхгүй болчхоод байгаа юм аа гэдгийг би хэлье ээ. 
Батжаргал гишүүн. Батжаргал гишүүний микрофон.

Ж.Батжаргал:  Бид бас нэг жоохон урт хугацаанд хармаар байгаа юм. Таны ярьж байгаа санааг бол би дэмжиж байгаа. Хэрвээ ийм тохиолдол гарахад би дараагийн хэлэлцүүлэг дээр одоогийн 1 дүгээр зүйлийг чинь тэр дотоодод борлуулсан гэдэг хоёрын завсар дотоодод үйлдвэрлэж борлуулсан гэдэг үг нэмчхэд л таны ярьж байгаа бодлого ч хангагдана. Түүнийгээ хүлээгээд бүх байдлаа хүндрүүлчихгүйн тулд гаднаас орж ирж байгаа юмаа ч бас дэмжинэ гэсэн санаагаар бүх асуудал чинь зохицуулагдах бололцоо байгаа юм байна гэж би сая олж харлаа. 
Тийм учраас би дунд хугацаанд нь харах нь зөв өө. Хэдүүлээ энэ хөдөө аж ахуйн салбарт ахиухан шиг бодлогын зөв чиглэл барьж байж бас нэг хүнстэй, аж амьдралтай, эдийн засаг сэргэх, боловсруулах салбар чинь хөгжих бололцоог нь бий болгож өгөх юм л гэж харж байна.

Ч.Хүрэлбаатар: Гэхдээ хоёуланг нь зэрэг дэмжинэ ч гэж байхгүй л дээ. 
Санал хураалт. Гаргасан санал хураалтыг явуулъя. Батжаргал гишүүн татчихгүй юм уу даа. 
Батжаргал гишүүний саналын томьёоллыг уншиж танилцуулъя.

Төслийн “2022 оны 01 дүгээр сарын 01-ний өдөр хүртэл” гэснийг “2025 оны 01 дүгээр сарын 01-ний өдөр хүртэл” гэж өөрчилье гэсэн санал байна. Энэ саналыг дэмжье гэдэг горимоор санал хураалт явуулъя. 
4 гишүүн дэмжиж 25 хувийн санал авч байна. Ингээд санал дэмжигдсэнгүй ээ. 
Санал хураалт явуулж дууслаа.

Нэмэгдсэн өртгийн албан татвараас чөлөөлөх тухай хуулийн төслийн анхны хэлэлцүүлэг хийсэн талаар Байнгын хорооноос гаргах санал, дүгнэлтийг түрүүн эхлүүлснээрээ манай Батжаргал гишүүн гүйцээчих үү. Түрүүн хэлэлцэх эсэхийг бас ярьсан. 
Батжаргал гишүүн нэгдсэн хуралдаанд танилцуулна. Баярлалаа.
Одоо 2 дахь асуудалдаа оръё.

Гаалийн албан татварыг хөнгөлөх тухай хуулийн төслийн анхны хэлэлцүүлгийг хэлэлцэж эхэлье. 
Ажлын хэсэг хэвээрээ.

Дахиад би хуралдааны дэгийг танилцуулъя. Дэгийн тухай хуулийн 39.10-т “Байнгын хороо хуулийн төслийг зүйл бүрээр хэлэлцэнэ” гэж заасны дагуу хуулийн төслийг зүйл бүрээр нь хэлэлцэнэ ээ. 
Гаалийн албан татварыг хөнгөлөх тухай хуулийн төсөлтэй холбогдуулан асуух асуулт гишүүд байна уу? 
Сандаг-Очир гишүүн асуулт асууя. 
Ц.Сандаг-Очир: Бүгдэд нь өглөөний мэнд хүргэе. Хөдөө аж ахуйн чиглэлийн тоног төхөөрөмж, трактор комбайн, усалгааны бүх зүйлүүдийн НӨАТ болон гаалийн албан татвараас чөлөөлөх асуудал байна аа. Ерөнхийдөө зарчмын хувьд дэмжиж байгаа. 
Би бас 2 зүйлийг тодруулах гэсэн юм. Энэ яам өөрөө энэ тоног төхөөрөмжүүдийг оруулж ирж, аж ахуйн нэгжүүдэд хөнгөлөлттэй гэдэг юм уу, урьдчилсан урьдчилгаа зээл байдлаар ингэж өгч байна уу. Эсвэл хувийн хэвшил, аж ахуйн нэгжүүд өөрсдөө оруулж ирж энэ хөнгөлөлтийг эдэлж байна уу? Энэ яг ямар журмаар явдаг юм бэ гэдгийг нэгт тодруулъя. 
2-т нь, Мэндсайхан сайд бас одоо энэ алслагдсан 3 дүүрэг дээр хүлэмжийн 4 улирлын хүлэмжийн асуудлыг, бас Улаанбаатар хотын иргэдийг төмс хүнсний ногоогоо тарих, нарийн ногоогоор хангах энэ бодлого дээр яаж анхаарч байна вэ.  Би бас гишүүнийхээ хувьд сайдад бас саналаа хүргүүлсэн. Энэ тал дээр төсөл хөтөлбөрүүд юу байна вэ? Бас иргэдээс санал тавиад байх юм аа. Манай алслагдсан 3 дүүрэг бол Улаанбаатар хотын ард иргэдийг төмс, хүнсний ногоо, нарийн ногоогоор хангах бололцоо боломж байна аа. Тийм учраас энэ тал дээр сонгогдсон гишүүд бас анхаарч дэмжиж өгөөч ээ. 
Энэ 3 хувийн зээл бол бас энэ 4 улирлын хүлэмжийн аж ахуй эрхлэгчдэд олдохгүй байна аа. Зөвхөн эргэлтийн хөрөнгө байдлаар дэмжигдэж байна аа. Тийм учраас төсөл хөтөлбөр, зээлд хамрагдах бололцоо байхгүй байна аа гэсэн ийм юм яриад байгаа юм. Энэ дээр Мэндсайхан сайд хариулт өгөөч ээ гэж 2 асуултыг асууж байна. 

Ч.Хүрэлбаатар: Мэндсайхан сайд сая нэг түр 10 минутын чөлөө аваад энд Дэлхийн банкны нэг удаа бас холбогдох болчихлоо гээд гарсан, эргээд ороод ирнэ гэсэн. Жамбалцэрэн төрийн нарийн бичгийн дарга асуулт. Болорчулуун Хүнс, хөдөө аж ахуй, хөнгөн үйлдвэрийн яамны Бодлого төлөвлөлтийн газрын дарга Болорчулуун олон жил ажиллаж байна. Тайлбарлая. Ажлын хэсгийн 5 дугаар микрофон.

Сайн байцгаана уу. Сандаг-Очир гишүүний асуултад хариулъя. бодлого төлөвлөлтийн газрын дарга Болорчулуун.

Ер нь бол импортоор оруулж ирж байгаа техникийн шинэчлэл маань өнөөгийн түвшинд, ингээд бас Засгийн газраас авч хэрэгжүүлж байгаа, Улсын Их Хурлаас авч хэрэгжүүлж байгаа бодлогын хүрээнд бол үр тарианы техникийн шинэчлэл 65 хувьтай, төмс, хүнсний ногооны бага механикжуулалтын түвшин бол 40 хувьтай байгаа юм. 
Тэгэхээр импортоор техник тоног төхөөрөмж оруулж ирж байгаа нь ер нь бол аж ахуйн нэгжүүдийг ер нь дэмжиж байгаа. Энэ бодлого. Яамны тухайд гэх юм бол зүгээр тухайлан одоо Засгийн газар хоорондын хөнгөлөлттэй зээлийн дэмжлэгийн ийм хүрээнд тодорхой хэмжээний техникүүд урьд нь орж ирж байсан. Одоо өнөөдрийн байдлаар гэх юм бол Бүгд найрамдах Беларусь Улсын Засгийн газрын хөнгөлөлттэй зээлийн дэмжлэгээр бид нар 4,5 сая еврогийн техник авах гэрээ хэлцлийн шатанд явж байгаа. 
Бусад бол ихэнх тохиолдолд хувиараа аж ахуйн нэгж оруулж ирж байгаа. Иргэд, аж ахуйн нэгжийг дэмжиж байгаа ийм бодлого юм аа. 
Хүлэмжийн тариалалтаар ер нь бол сүүлийн үед энэ уур амьсгалын өөрчлөлттэй холбоотойгоор газар тариалангийн салбарт эрсдэлийг бууруулах зорилгоор энэ хамгаалагдсан хөрсний буюу хүлэмжийн тариалан маш чухал салбар болоод байгаа. Тэгэхээр хүлэмжийн тариалалтаар бид төдийлөн туршлагатай биш. Ер нь бол хүлэмжид тариалдаг, үндсэн 4 төрлийн таримал буюу хэмх, лооль, навчит байцаа, чинжүү гээд энэ 4 төрлийн таримлынхаа бид нар дотоодын хэрэгцээний дөрөвний нэгийг дотооддоо үйлдвэрлэж байгаа. Тухайлах юм бол нэг жилдээ таван мянга зургаан зуу орчим тонн энэ нарийн ногоог бол дотооддоо үйлдвэрлээд, импортоор дөрөвний гурвыг нь бол худалдаж авч байгаа. 
Тэгэхээр бид нар бол зайлшгүй энэ хүлэмжийн аж ахуйг бол дэмжиж хөгжүүлэх ийм шаардлага бидний өмнө тулгарч байгаа. Тэгэхдээ өвлийн хүлэмжийн аж ахуй гэдэг бол өөрөө хөрөнгө оруулалтын болон ашиглалтын зардал маш өндөртэй учраас төдийлөн аж ахуйн нэгж, иргэд өөрсдийн хөрөнгө оруулалт … /минут дуусав/

Ч.Хүрэлбаатар: Ажлын хэсгийн 5 дугаар микронд дахиад хугацаа сунгаад өгөөч. Тайлбараа гүйцэд хийлгэе.
Ц.Болорчулуун: Тэгэхээр энэ дээр бол төрийн бас дэмжлэг туслалцаа зайлшгүй шаардлагатай байдаг. Зүгээр өвлийн хүлэмж эрхэлж байгаа аж ахуйн нэгж, иргэдийн цахилгааны тарифт бид нар бас хөнгөлөлт үзүүлж ингэж тодорхой хэмжээний хөнгөлөлт үзүүлээд ингээд явж байгаа. 
Ойрын хугацаанд бид нар бас Голландын Засгийн газартай ер нь бол нэг 20 га-ийн өвлийн хүлэмжийг хамтарч концессоор бариулах чиглэлийг нь судалгааны тал дээр бол ингээд ажиллаж байна. Ер нь бол Голландын Засгийн газраас Европын сэргээн босголтын банкны санхүүжилттэйгээр энэ 20 га-ийн хүлэмжийг үе шаттайгаар манайд барьж байгуулж өгье гэсэн ийм яриа хэлцлийн шатанд байгаа учраас үүнийг бид нар ажил болгож чадах юм бол ер нь Улаанбаатар хотын ард иргэдийн хүнсний хангамжийг бүрдүүлэхэд тодорхой, одоо 80, 90 хувьд нь хүргэх хэмжээнд ургац аваад ингээд бүрдүүлэх ийм боломж байна аа гэж ингэж харж байгаа. 
Хөдөө аж ахуйг дэмжих сангаар бол одоо зуны буюу нийлэг хальсан хүлэмжүүд бол хөнгөлөлттэй нөхцөлөөр ингээд олгогдож байгаа.
3 хувийн зээлтэй холбоотой асуудал дээр бол бид нар хүлэмжийн аж ахуй эрхлэгчид гэсэн бас тусдаа бүлгийг бол оруулж өгсөн байгаа. Тэгэхээр энэ газар тариаланг дэмжих 3 хувийн хүүтэй зээл олгогдоод эхлэхэд энэ дээр хүлэмжийн аж ахуй эрхлэгчид өвлийн буюу зуны гэдгээрээ ялгаатай нөхцөлөөр ингээд энэ зээлд холбогдох бүрэн бололцоотой байгаа. 
Ч.Хүрэлбаатар: Сандаг-Очир гишүүн тодруулах уу? Сандаг-Очир гишүүн тодруулахгүй. Сандаг-Очир гишүүнд баярлалаа.
Санал хураалт явуулна. 
Тэгэхээр би Батжаргал гишүүн бас санал гаргах байх аа. Нөгөө хүлэмжийнхийгээ нэмэгдэх ёстой шүү дээ. Одоо энэ чинь нөгөө нэг гаалийнх нь татвар. Түрүүн НӨАТ дээр нь орчихсон учраас гааль дээр нь оруулна гэж үзээд Батжаргал гишүүний саналыг би уншиж танилцуулъя. 
Батжаргал гишүүн санал нэг бол толгой дохичих уу. Баярлалаа.
1 дүгээр зүйл дээр санал байгаа. Гэхдээ үүнийг 1, 3 хоёуланд нь нөгөө дурдсан комбайн трактор гээд нөгөө оруулж ирэх зүйлүүдээ ингээд нэрлэчихсэн байгаа учраас 1 дүгээр зүйл дээр дурдсан. 3 дугаар зүйл дээр дурдсан учраас Батжаргал гишүүний саналыг дараах байдлаар томьёолж байна.
Санал гаргасан гишүүн Батжаргал. Төслийн 1, 3 дугаар зүйлийн “усалгааны” гэсний дараа “хүлэмжийн” гэж нэмэх. 1, 3 дээр. Уншиж танилцууллаа. 
Батжаргал гишүүн өөрийнхөө санал дээр тодруулга хэлье гэж байна. 
Ж.Батжаргал: 1 дээр бол та бид 2-ын санал, миний санал яг адилхан. 3 чинь ер нь хэрэгтэй заалт мөн юм уу? 3 дугаар зүйл чинь ер нь хэрэгтэй зүйл мөн юм уу? Би бол үүнийг хасах ёстой зүйл юм байна гэж хараад байгаа шүү дээ. 
Ч.Хүрэлбаатар: Батжаргал гишүүн, хасаж болохгүй байх аа. Энэ ер нь ингэж ийм зүйлтэй манай татварын хуулийг би бас жоохон товчхон тайлбарлахад. Хуучин бол хөнгөлөөд чөлөөлчихдөг. Тэгээд жишээлбэл цементийг чөлөөлчихвөл тэр дотор нь, гурилыг чөлөөлчихвөл цемент ч гардаг, шохой ч гараад явчихдаг ийм байсан юм. 
Тэгэхээр ер нь цаашдын хөнгөлөлт, чөлөөлөлт гэдэг бол тэр төлөх ёстой татвараа төлчхөөд, тэгээд дараа нь буцаагаад авчихдаг ийм горим руу нь шилжиж явахгүй юм болбол нэг нүх гараад түүгээр бүх зүйл орж, гараад байна аа гэдэг ийм дүгнэлт бол олон удаа, олон жил хийгдэж, яригдаж байгаад хуулиа бол энэ хөнгөлөлт, чөлөөлөлтийг буцаан олголт хэлбэрээр шийддэг дэлхийн бусад орнууд шийдэгдэж байгаа энэ арга хэлбэрээр нь явъя гээд хуулиа бол өөрчилсөн шүү. Тэгэхээр ингэж хамтдаа явсан нь бол зөв. Тэгэхгүй бол энэ тусад нь хууль санаачлах хэрэг гарна. Баярлалаа.
Ингээд Батжаргал гишүүний саналыг дахиад тайлбарлая. 
Төслийн 1, 3 дугаар зүйлийн “усалгааны” гэсний дараа “хүлэмжийн” гэж нэмэх. Санал гаргасан гишүүн Батжаргал. Саналыг дэмжье гэсэн томьёоллоор санал хураалт явуулъя.

Хуралдаанд оролцсон 17 гишүүнээс 13 гишүүн дэмжиж 76,5 хувийн саналаар санал дэмжигдлээ. Батжаргал гишүүнд баярлалаа. 
Хуулийн төслийн 2 дугаар зүйлтэй холбогдуулан санал гаргах гишүүд байна уу? Байхгүй байна. 
3 дээр бол сая санал Батжаргал гишүүний санал гарчихсан.

4 дээр санал хураалт байгаа. Манай Байнгын хорооноос бэлдэж өгсөн нөгөө Үндсэн хуулийн цэцийн дүгнэлттэй холбоотой санал.

Гаалийн албан татварыг хөнгөлөх тухай хуулийн төслийн талаарх зарчмын зөрүүтэй саналын томьёолол. Төслийн 4 дүгээр зүйлийн “батлагдсан өдрөөс” гэснийг хасах. Санал гаргасан Байнгын хороо. Гишүүн Хүрэлбаатар.

“батлагдсан өдрөөс” гэдгийг хасъя гэдэг томьёоллоор санал хураалт явуулъя.
17 гишүүнээс 13 гишүүн дэмжиж, 76,5 хувиар санал дэмжигдлээ. 
Санал хураалтыг явуулж дууслаа.

Гаалийн албан татварыг хөнгөлөх тухай хуулийн төслийн анхны хэлэлцүүлэг хийсэн талаар Байнгын хорооноос гаргах санал, дүгнэлтийг Улсын Их Хурлын гишүүн Батжаргал нэгдсэн хуралдаанд танилцуулна. 
Батжаргал гишүүн уучлаарай. Батжаргал гишүүний микрофоныг өгье.

Ж.Батжаргал: 4 дүгээр зүйл дээр 2025 онд гэдгээ хэлж санал хураалгах ёстой юм гэж ингэж ойлгоод байгаа юм аа. Тэгэхдээ одоо сая НӨАТ дээр унана лээ. Бодвол унах юм байгаа биз. Гэхдээ би 2 зүйлийг яг энэ юуг ашиглаад хэлчихмээр байна. 
Хөдөө аж ахуйн яамны төлөөлөл бүгд байж байгаа учраас энэ тариаланчдад олгох үр бордоо, ургамал хамгааллын бодис, шатахуун энэ тэрийг хөл хорионы энэ хүнд цаг үед Улаанбаатар хотод авчирч, гэрээ хэлцэл хийдэг, барьдаг юмыг болимоор байна. Яг сум орон нутагт нь очиж гэрээ хэлцэл хийж, цаг алдалгүй олгох асуудлыг зохион байгуулалттай хиймээр байна гэдгийг 1 дүгээрт хэлмээр байна. 
2 дахь зүйл. Хур тунадас нэмэгдүүлэх арга хэмжээгээ эртнээс төлөвлөж сайн хийх ёстой шүү. Дам дамаа энэ 2 хуулийн тэр хоёрдугаар заалтаар БТКУС-ийн жагсаалт гаргахдаа тэр үүлэнд зориудаар нөлөөлдөг өнөө пуужин цэнэгүүдийг жагсаалтад оруулах асуудлыг зохион байгуулах ёстой. Тэр бол ёстой та нарын хэлдгээр тэр услалтын систем гэдэг юм уу хур нэмэгдүүлэх хэлбэр дээрээ орох бололцоо байгаа гэж би ингэж ойлгож байна. 
Дараагийн нэг хэлмээр байгаа зүйл нь саяын гурван сард болсон энэ шороон болоод цасан шуурга чинь зөвхөн Монголд гамшиг болоогүй. Энэ Азийн улс орнуудад нэлээн төвөг удсан юм билээ. Тэр нөхдүүдийн яриад эхэлж байгаа зүйл юу байна гэхээр зэрэг ерөөсөө энэ шороон шуурга Монголын цөлжилттэй холбоотой байна аа. Монгол энэ цөлжилтөө бууруулах ёстой гэдэг юм яриад байгаа. Тэгэхээр цөлжилтийг бууруулахад хамгийн түрүүн хийх ёстой зүйл юу байна гэхээр зэрэг энэ зун ядаж энэ 2 хөрш үүлэнд зориудаар нөлөөлөөд, хур тунадас бүгдийг нь хумиад авчихдаг аа л больчихмоор байгаа юм. 
Тийм учраас энэ технологи, техникийн дэвшлээ ашиглаад хур тунадсыг одоо бараг булаагаад авчхаад байгаа. Энэ нэг юмыг зохицуулах үүднээс ерөөсөө цөлжилтийг бууруулъя гэвэл хамгийн түрүүн авах арга хэмжээ ерөөсөө үүлэнд зориудаар энэ 2 хөрш учиргүй нөлөөлөөд, хур тунадас аваад байгаа юмыг зохицуулах талаар манай яам, Засгийн газар 2 хөрштэйгөө онцгой анхаарч ажиллах шаардлагатай байна аа. Ийм зүйл хэлье. 
Ч.Хүрэлбаатар: Батжаргал гишүүн санал хэллээ. 
Ингээд санал хураалтыг явуулж дууслаа.

Өнөөдрийн хуралдаанд оролцсон Байнгын хорооныхоо гишүүдэд баярлалаа. 
Ингээд 10 цагаас чуулгантай.

Өмнө нь Байнгын хорооны хуралдаан амжиж дууслаа.

Хуралдаанд оролцсон гишүүддээ талархал илэрхийлье. 
Хуралдаан дууслаа.

Дууны бичлэгээс буулгасан:

